
ЗАХИДАЛ 148

	 

	1914˗1918 ОНЫ ДАЙН

	 

	1933 оны гуравдугаар сарын 31

	 

	Дөрвөн жил гаруй хугацаанд Европ хийгээд Ази, Африкийн зарим нутгийг цөлбөн хоосолж, ид цэцэглэн байсан олон сая залуу хүний амь насыг хөнөөсөн Их дайн хэмээн нэрлэгдэх болсон дэлхийн дайны талаар би юугаа бичих сэн билээ? Дайн гэдэг ер нь нэг их яриад баймаар зүйл биш. Дайн гэдэг бузар булай зүйл боловч түүнийг гоёж магтан ярих явдал ч байдаг. Үнэт металлыг галд хайлж тунгаан цэвэрлэдэг шиг дэндүү эрх жаргал хөөцөлдөн, амар жимэр амьдарсаар эвдэрч, эрх танхил болсон үндэстнийг дайн эрүүлжүүлж, бэхжүүлдэг мэтээр ярих явдал ч байдаг ажгуу. Амь бие үл хайрласан баатарлаг үйлс дайнаас л төрөн гардаг гэж жишээ татан ярих явдал ч байдаг байна.

	Би чамтай элбэн дайн гарсан зарим шалтгааныг тайлбарлаж, аж үйлдвэр хөгжсөн капиталист орнуудын шунахай бодлого, империалист гүрнүүдийн өрсөлдөөнөөс болж зайлшгүй мөргөлдөөн хямралдаан гарах болсныг харуулахыг оролдсон билээ. Тэдгээр орон тус бүрийн аж үйлдвэрийн эзэд хэрхэн улам бүр их хэмжээний нутаг дэвсгэр булаан эзэлж, дарлан мөлжиж байх боломжоо өргөтгөх гэж чармайж, зэвсгийн фабрикийн эзэд хэрхэн улам бүр их ашиг олохыг эрмэлзэж байсныг бид ярьсан билээ. Тэдгээр хүмүүс дэлхий дахиныг дайнд түлхэн оруулж, тэдний заавраар, тэдгээр ангийг төлөөлсөн улс төрийн хөгшин зүтгэлтнүүдийн тушаалаар янз бүрийн үндэстний залуу хүмүүс хоор хоорондоо улайран тулалджээ. Дайнд татагдан орсон бүх улс үндэстний тэдгээр залуучууд хийгээд энгийн олон хүний дийлэнх нь дайн үүссэн шалтгааныг мэдэхгүй байв. Тэд дайтахыг үнэхээр хүсээгүй байсан бөгөөд дайнд яллаа ч, ялагдлаа

	ч дайн тэдэнд зөвхөн гай гамшиг л авчрах байв. Тэр бол баячуудын тоглоом тохуу байсан бөгөөд түүний золиосонд хүний амь, ялангуяа олон залуу хүний амь үрэгджээ. Гэвч жирийн ард түмэн дайтахыг хүсэхгүй байсан бол дайн гарахгүй байж болох байсан. Европ тивийн бүх оронд цэрэг дайчилгаа болж, өөрөөр хэлбэл заавал цэргийн албан хаах журам тогтоож байсныг би нэгэнт ярьсан. Харин Англид цэрэг дайчлагын ажил арай хожим, дайны үеэр эхэлсэн юм. Тэгэхдээ хэрэв хүмүүс үнэхээр дайтахыг хүсээгүй бол тэднийг албадаад ч яаж ч чадахгүй байх байсан.

	Тийм учраас дайтаж байгаа бүх оронд ард түмний эх оронч үзлийг оргилуулахад чиглэсэн бодлогыг санаатайгаар зохион явуулах болжээ. Байлдаж байгаа хоёр тал аль аль нь нөгөөгөө түрэмгийлэгч хэмээн нэрлэж, өөрсдийгөө зөвхөн өөрийгөө хамгаалах зорилгоор л байлдаж байгаа мэтээр харуулж байв. Германыг дайснууд хүрээлэн бүсэлж, багалзуурдах гэж байна гэж Герман ярьж байлаа. Орос, Франц хоёр л эхэлж Германы нутагт халдав гэж Герман тэднийг зэмлэн буруушааж байв. Бельгийн төвийг сахисан байдлыг Герман бүдүүлгээр зөрчсөн учир бяцхан Бельгийг шударга ёсоор хамгаалж байгаа нь энэ гэж Англи өөрийн үйлдлийг тайлбарлаж байлаа. Ер нь дайнд татагдан орсон бүх орон өөрсдийн үйл ажиллагааг зөвтгөж бүх бурууг дайсагнагч талдаа тохоож байлаа. Эрх чөлөө чинь аюулд орсон тул түүнийг хамгаалахын төлөө тулалдах хэрэгтэй гэж аль аль нь ард түмнээ ятган байв. Газар сайгүй цэрэг дайны хийрхлийг дэвэргэж дайсагнагч талыг үзэн ядах уур амьсгал бий болгоход сонинууд ч ихээхэн үүрэг гүйцэтгэжээ.

	Дайны хийрхлийн агаар амьсгал улам бүр бүх нийтийг хамарчээ. Олны хорсол төрүүлнэ гэдэг тийм ч хэцүү ажил биш ажгуу. Ухаалаг, сэхээтэн хүмүүс, тайван төлөв төвшин зантай гэж боддог, эрэгтэй, эмэгтэй хүмүүс, сэтгэгчид, зохиолчид, эрдэмтэн, профессор зэрэг ер нь байлдаж байгаа орнуудын бүх хүн уужуу бодлоо алдаж, дайсагнагч орны ард түмнийг үзэн ядаж, алж талахын түүс болж байжээ. Энх амгаланг сүслэн дагагчид гэж үздэг, шүтлэгтэн хүмүүс, санваартан хүртэл бусад хүмүүсээс ч илүүгээр алах талахын хүслэн болж байжээ. Аливаа дайны эсрэг үзэлтнүүд, социалистууд хүртэл самгардан мэгдэж, баримтлагч зарчмаа умартсан байлаа. Тэглээ ч гэсэн бас эсэргүүцэгчид ч байсан юм. Цэрэг дайны хийрхлийг эсэргүүцэж, түүнд автахгүй байхыг хичээсэн өчүүхэн цөөн тооны хүмүүс орон бүрийд ажиллаж байв. Тийм хүмүүсийг аймхай хулчгарууд хэмээн басамжлан доромжилж, цэргийн албан хаахаас татгалзлаа гэж олон хүнийг шоронд хийж байв. Тэдний зарим нь социалистууд, нөгөө зарим нь дайны эсрэг тэмцэн байсан квакерууд мэтийн шашны хүмүүс байлаа. Дайн болоход хүний ухаан балардаг гэдэг нь үнэн юм.

	Янз бүрийн орны засгийн газар дайн эхэлмэгц л түүнийг далимдуулан үнэнээ нуух шалтаг болгон ашиглаж, элдэв янзын худал мэдээ тараах болжээ. Хүмүүсийн хувийн эрх чөлөөг ч бас хязгаарлажээ. Нөгөө талаасаа ирж байгаа мэдээг огт сонсгохгүй байсан нь мэдээж хэрэг юм. Тийм учраас ард түмэн үйл явдлын зөвхөн нэг талын маш гуйвуулж завхруулсан мэдээ л олж сонсдог байлаа. Тийм аргаар хүмүүсийг төвөггүй дамшигладаг байлаа.

	Бүр тайван үед сонинуудад гарч байсан гуйвуулсан мэдээ, үндсэрхэх явцуу үзлийн суртал нэвтрүүлэг ард түмний чихийг дөжрөөж, дайнд бэлтгэх хөрс суурийг бэлтгэн, дайныг зүйл зүйлээр магтан сайшааж байв. Германд, бүр тодорхой хэлбэл Прусст дайныг магтан сайшаах явдал кайзераас эхлээд эрх баригч бүлгийнхний философи болсон байлаа. Дайныг зөвтгөн магтаж, дайн бол «биологийн үүднээс салшгүй байх зүйл мөн», өөрөөр хэлбэл хүний амьдарч, хөгжин дэгжихэд хэрэгтэй юм гэдгийг батлахад зориулагдсан сургамжийн ном ч бичиж байв. Кайзер байнга чанга дуугаар ярьж өөрийгөө харуулдаг болохоор тэр ямар үзэл баримталж байсан нь нийтэд тодорхой байв. Гэвч тиймэрхүү үзэл санаа Английн болон бусад орны цэргийн хийгээд ихэс ноёдын бүлгийн дотор ч ноёрхсоор байсан юм. Раскин бол арван есдүгээр зууны үеийн английн нэрт зохиолчдын нэг билээ. Тэр Гандижийн хайртай зохиолчдын нэг бөгөөд түүний зарим номыг чи уншсан ч байж болох юм. Өгөөмөр санаатай нь эргэлзээгүй тэр хүн бичсэн нэг номдоо: «Ер нь товчоор хэлбээс их үндэстнүүд дайны үед үг нь үнэд орж, ухаан суудаг, харин тайван үед тэр бүхэн нь арилчихдаг, өөрөөр хэлбэл дайн тэднийг сургадаг, тайван цаг хууран мэхэлдэг, дайн хүмүүжүүлдэг, тайван цаг мартуулдаг, нэг үгээр хэлэхэд тэд дайны үед төрж, тайван цагт үхэж байдаг гэдэгт би итгэсэн юм» гэжээ.

	Раскин яах аргагүй империалист үзэлтэн хүн байсныг харуулахын тулд түүний бас нэг хэлсэн үгийг иш татъя.

	«Англи мөхөлд хүрэхгүйн тулд яах ёстой вэ гэвэл: хөлийн дор гишгэж болох сул чөлөөтэй, үржил шимтэй газар болгоныг эзлэх замаар колонийн эзэмшил газартай болж, тэдний эн тэргүүний ...зорилго бол хуурай газар дээр ч тэнгис дээр ч Английн сүр хүчийг нэмэгдүүлэх явдал мөн гэдгийг колониуддаа ятган итгүүлэхэд оршино» гэжээ.

	Бас нэг зүйлийг иш татъя. Тэр бол британийн армийн хошууч генерал бөгөөд английн нэгэн офицерын номоос авсан үг. «Санаатай худал хэлж, заль мэх хэрэглэхгүйгээр» дайнд ялах боломж бараг байхгүй юм гэж тэр цохон тэмдэглэжээ. Түүний үздэгээр «тийм арга хэрэглэхээс татгалзагч хүн бүр... өөрийн нөхөд хийгээд доод тушаалтнаасаа санаатайгаар урваж байгаа хэрэг» бөгөөд «зөвхөн жигшүүртэй аймхай хулчгар хүн л гэж үзвэл зохих ажээ. «Хувь заяа нь шийдэгдэж байгаа үед их үндэстэнд ёс суртахуунтай байх, ёс суртахуунгүй байх гэдэг ямар холбогдолтой юм бэ?» Уг үндэстэн «дайсан этгээдээ бүрмөсөн хиар цохигдтол, уйгагүй цохиод л байх хэрэгтэй» гэнэ. Энэ бүхний талаар Раскин юу гэж хэлэх нь сонин байх сан! Энэ бол Английнхны сэтгэлгээний нийтлэг дүр буюу кайзерын гоёчилсон мэдэгдэл бол дунд зэргийн герман хүнийг төлөөлсөн хэрэг мэтээр битгий бодоорой. Гэвч, харамсалтай нь, иймэрхүү янзаар этгэдэг хүмүүс засгийн эрхэнд орж, дайны үед тэд ихэвчлэн тэргүүн эгнээнд дэвшигдэн гарч ирдэг ажгуу.

	Илэн далангүй ийм үгийг нийтийн өмнө хэлэхгүйгээр дайныг ариутган гоёчилсон хувцсаар бүрдэг байна. Тийм учраас хэдэн зуун бээрийн хол газарт Европ хийгээд дэлхийн бусад хэсэг дэх фронт дээр аймшигт цус урсгасан тулалдаан болж байхад ар талд үй олноор алж хөнөөж, ард түмнийг хууран мэхэлж байгаагаа зөвтгөсөн, гоё хаацайлсан үг яриа дэлгэж байдаг ажгуу. Энэ дайн эрх чөлөө, нэр төрөө хамгаалан буй явдал мөн, энэ бол «дайныг эцэс болгохын төлөө хийж буй дайн мөн», ардчиллыг аврахын төлөө, бага буурай үндэстнүүдэд өөрөө засан тохинох, эрх чөлөө олгохын төлөө хийж буй дайн гэх мэтээр ярьдаг байв. Гэтэл тэгж байх зуур үйлдвэр, санхүүгийн эзэд, цэргийн хэрэгсэл үйлдвэрлэдэг фабрикийн эзэд залуу хүмүүсийг дайны гал руу түлхэн оруулахын тулд тэрхүү эх оронч үгсийг ашиглан ар хударгаар нь асар их ашиг завшиж, саятан болж байжээ.

	Дайн сар, жилээр өргөжин үргэлжлэх тусам түүнд улам бүр олон орон татагдан орж байв. Хоёр талын аль аль нь нууцаар хээл хахууль амлах замаар төвийг сахисан орнуудыг өөрийн талд оруулж авахыг хичээн, хэрэв тийм саналыг ил тавьсан бол урьд өмнө нь өндөр дуугаар амлан байсан гоё сайхан үгсээсээ няцаж нэр төрөө алдсан хэрэг болох байв. Тийм учраас нууж байжээ. Германыг бодвол Англи, Франц хоёр хээл хахууль өгөх илүү боломжтой байсан учир дайнд татагдан орсон ихэнх төвийг сахисан орон англи˗франц оросын талд нэгдэж байжээ. Тэд урьд нь Германы холбоотон байсан Италийг

	Бага Ази хийгээд бусад газраас нутаг өгнө хэмээн нууцаар амлалт өгч мөн өөрийн талд оруулж амжсан байв. Өөр нэг нууц гэрээгээр Константинополийг Орост өгөхөөр амласан байлаа. Дэлхийг хувааж авах гэж мөн ч сайхан үүрэг авцгаасан хэрэг шүү! Тэр бүх нууц гэрээ нь холбоотон улсуудын төрийн зүтгэлтнүүдийн нийтэд хэлж байсан мэдэгдлээс тэс зөрсөн зүйл байлаа. Хэрэв оросын большевикууд засгийн эрхийг байлдан аваад тэдгээр гэрээг нийтлээгүй сэн бол түүнийг хэн ч мэдэхгүй өнгөрөх байсан байж болох юм.

	Тэгж тэгж холбоотнуудын (би товчлохын тулд англи˗францын талыг холбоотон хэмээн нэрлэлээ) талд арав гаруй орон оролцжээ. Үүнд: Британи колониудынхаа хамт, Франц, Орос, Итали, Америкийн Нэгдсэн Улс, Бельги, Серб, Япон, Хятад, Румын, Грек, Португали (бас өөр нэг буюу хоёр орон байсан байж болох юм би санахгүй байна), Германы талд Герман, Австри, Түрэг, Болгар улсууд байлдаж байв. Америкийн Нэгдсэн Улс дайны гурав дахь жилд дайнд оржээ. Тэгэхдээ аль нэг хугацаанд түүнийг анхааралдаа авахгүй байлаа ч гэсэн холбоотнуудын нөөц хүч германы талынхаас олон дахин давуу байсан нь илэрхий байв. Холбоотнууд хүний тоогоор олон, мөнгө ихтэй, зэвсэг, байлдааны хэрэгсэл үйлдвэрлэдэг завод олонтой, хамгийн гол нь тэнгис дээр ноёрхож байсан учир төвийг сахисан орнуудын нөөцийг ашиглах боломжтой байлаа. Тийм болохоор холбоотнууд тэнгис дээр хүчтэй байснаараа Америкт захиалга өгч, тэндээс цэргийн хэрэгсэл, хүнсний зүйл авах боломжтой байв. Герман хийгээд түүний холбоотнууд дайсанд бүслэгдэн хаагдсан байлаа. Германы холбоотнууд хүч султай, үзүүлж байсан тусламж нь их биш байв. Тэднийг дэмжихээс аргагүйд хүрч Герман хүчээ сулруулах явдал ч гарчээ. Тийм учраас хэрэг дээрээ Герман зэвсэглэсэн бусад бүх орны эсрэг ганцаараа тэмцэж байжээ. Тэр бол аль ч талаар үнэхээр тэнцүү биш тэмцэл байв. Тэглээ ч гэсэн Герман дөрвөн жилийн турш дэлхий нийтийг айлган, нэг бус удаа ялалтад хүрэх шахаж байсан билээ. Жил ирэх тусам юу юугүй ялдагтаа хүрээд байгаа мэт байв. Герман гагцхүү цэрэг дайны асар их хүчирхэг машинтай болж чадсанаар л нэг үндэстний хувьд байж болох бүх хүч чармайлт гаргажээ. Бүр дайн дуусаж, Герман, түүний холбоотнууд бүрмөсөн ялагдал хүлээсэн үед ч германы арми бүрэн хүчтэй хэвээр, түүний армийн үлэмж хэсэг бусдын нутагт байлдан байжээ.

	Холбоотны хувьд гэвэл тэмцлийн гол хүндийг францын арми нуруундаа үүрч чухамхүү францууд залуу олон хүнийхээ амь насыг алдан байж германы цэргийн машинд хариу цохилт өгчээ. Дайнд Английн оруулсан том хувь нэмэр бол түүний цэргийн флот, тэнгис дээр хүчтэй байсан явдал, бас түүний дипломатын ба суртал нэвтрүүлгийн ажиллагаа байлаа. Армийнхаа хүчин чадалд эрдсэн Герман төвийг сахисан орнуудтай дипломат болон суртал нэвтрүүлгийн хувьд хэтэрхий зэрлэг харилцдаг байв. Англи улс дайны үеэр баримтыг гуйвуулсан худал суртал нэвтрүүлэг дэлгэрүүлэх талаар бусад бүх орны дотроос хамгийн эвлэгхэн, туйлбартай ажиллаж байлаа. Орос, Итали, бусад холбоотон орнууд дайнд харьцангуй бага буюу ер нь нэг их гарамгай үүрэг гүйцэтгэсэнгүй. Тэгсэн атлаа оросууд бусад аль ч орноос илүү их гарз хохирол үзсэн байж ч болох юм. Бүр хожим дайнд орсон Америкийн Нэгдсэн Улс Германыг бүрмөсөн бут ниргэхэд шийдвэрлэх үүрэг гүйцэтгэсэн билээ.

	Дайны эхний жилүүдэд Англи, Америкийн харилцаа нэн хүнд, хоорондоо дайтаж ч магад байдалтаа байв. Муудалцахад хүрсний шалтгаан гэвэл Англи улс америкийн тэнгисийн хөлөг онгоц Германд хүргэх ачаа зөөж байна гэж хардан саад тавьж байсанд оршиж байлаа. Гэвч дараа нь Английн суртал нэвтрүүлгийн машин Америкийг өөрийн талд оруулахын тулд маш их хүч тавьжээ. Германы арми Бельгид хамгийн зэрлэг балмад явдал үйлдэж байна гэсэн аймшигт түүхийг сурталчлан тараах явдлыг юуны өмнө зорилт болгож байлаа. Түүнийг германы хүннү буюу бошуудын явуулж буй «айлган сүрдүүлэх» бодлого хэмээн нэрлэж байжээ. Уг үйл явдлын талаар Лувений их сургууль, номын санг шатаасан зэрэг зарим нэг баримт байсан боловч ихэнх нь цэвэр зохиомол цуурхал байлаа. Германчууд хүний хүүрээр юм хийх фабрик байгуулсан байна гэсэн хачин яриа ч гарсан байв! Тэглээ ч гэсэн хоорондоо дайсагнасан ард түмэн бие биеэ үзэн ядах нь дээд цэгтээ хүрсэн болохоор юу ч хэлсэн итгэхэд бэлэн байлаа.

	Британи улс ямар их өргөн суртал нэвтрүүлэг хийж байсныг чамд ойлгуулахын тулд нэг баримтыг хэлэхэд, Америкт сууж байсан британийн цэргийн төлөөлөгчдийн газар таван зуун ажилтантай, арван мянган туслагчтай байжээ! Энэ бол зөвхөн албан ёсны мэдээ, харин үүний хажуугаар албан ёсны биш байдлаар асар их ажил хийж байжээ. Суртал нэвтрүүлэгтээ шударга, шударга биш бүх арга хэрэгслийг ашиглаж байлаа. Англичууд Шведийн нийслэл Стокгольм хотод шведүүдэд итгэл олохын тулд нэг ёсны английн мюзик˗холл хэмээх эстрадын театрыг албан ёсоор нээж эстрадын тоглолт хийж байжээ.

	Тийнхүү суртал нэвтрүүлж байсан хийгээд германы шумбагч завинуудын байлдааны ажиллагаа (энэ талаар би дараа ярих болно) Америкийг холбоотныхоо талд оруулахад ихээхэн тус дөхөм үзүүлжээ. Тэглээ ч гэсэн хамгийн шийдвэрлэх хүчин зүйл бол мөнгө байлаа.

	Дайн гэдэг үнэ ихтэй, үнэхээр аймшигтай их хөрөнгө хүч шаардана. Дайн асар их үнэт эд хэрэглэгдэхүүнийг залгиж орхиод хариуд нь эвдрэл сүйтгэлээс өөр юу ч үлдээдэггүй билээ. Дайн эд баялгийг бүтээхэд чиглэсэн хүний бараг бүх төрлийн үйл ажиллагааг тасалдуулж, хүний эрчим хүчийг түйвээн сүйтгэхэд л бөөгнөрүүлдэг байна. Дайнд зориулах тэр бүх мөнгийг хаанаас авч болох байв аа? Дайны эхний үед холбоотнуудын дотроос зөвхөн Англи, Франц хоёр л хүрэлцэхүйц хөрөнгө мөнгөтэй байжээ. Тэд зөвхөн өөрсдийн хувьд ногдох зардлыг гаргаад зогсоогүй, холбоотнууддаа мөнгөн зээл олгох, эд юмс нийлүүлэх замаар тэдний гаргах зардлыг дааж байв. Хэсэг хугацаа өнгөрсний дараа Парисын санхүүгийн нөөц дуусаж, мөнгө гаргаж чадахгүй болсон байв. Дараа нь Лондон ганцаараа холбоотнуудаа санхүүжүүлж байв. Дайны хоёр дахь жилийн эцсээр Лондон бас мөнгөө дуусжээ. Тийнхүү 1916 оны эцэс болоход францын ч, английн ч зээл олгодог мөнгө шавхагдсан ажээ. Тийм учраас бүрэлдэхүүнд нь төрийн нэрт зүтгэлтнүүд оролцсон английн төлөөлөгчид санхүүгийн тусламж гуйхаар Америк руу явцгаажээ. Америк ч зээл олгохыг зөвшөөрч, тэр үеэс эхлэн холбоотнууд америкийн мөнгөнд түшиглэн байлдах болжээ. Америкт төлөх холбоотнуудын өр асар хурдан өсөж, гайхалтай их хэмжээнд хүрч, уг өр өсөн нэмэгдэхийн хэрээр зээл олгосон америкийн том банк ба санхүүгийн эзэд холбоотнуудыг ялуулахыг улам их сонирхох болжээ. Хэрэв Герман холбоотнуудыг ялбал Америк тэдэнд олгосон асар их хэмжээний зээлийн авцаатай үлдэх байв. Тэр нь америкийн банкны эздийн ашигт харшилж байсан учир тэд тийм байдалд хүргэхгүйг хичээх болжээ. Тийнхүү Америкийг холбоотнуудын талд дайнд оруулах гэсэн санаа хүчтэй болж, тэгээд ч Америк холбоотны талд дайнд оржээ.

	Америкт төлөх өрийн талаар сонинууд бишгүйдээ нэг бичиж байгааг бид одоо сонссоор байгаа билээ. Англи, Францын нуруун дээр хүнд дарамт болсоор байгаа тэр өр бол дайны үед хуримтлагдаад төлж чадахгүй байгаа өр юм. Хэрэв тэр үед уг мөнгийг англи францад өгөөгүй сэн бол хоёр орны зээл авах нь өнгөрч, Америк ч тэдний талд дайнд орохгүй байсан байж болох байсан билээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

